
TAG-ULAN

Umulan na naman

ng mga bala kagabi,
At naging bubong

ang kaniyang katawan.
Walang naglakas-loob

sumilip sa bintana,
Maging ang mga kuliglig

ay biglang nanahimik.

Ganito siya pinatay:

Narinig ng mga tainga sa dingding
ang pananangis ng isang bata:

“Boss, maawa po kayo!
Hindi po ako kriminal!”

At nanatiling pundido ang mga bibig at ilaw—
walang nangialam.

“Ilhagis mo ‘yang baril mo!”
“Boss, wala po akong baril.
Bibili lang po ako sa tindahan.”
Ngunit mas malakas ang kulog
ng mga baril
upang siya’y pakinggan.
Ganito siya pinatay:

Nakaposas.

Nanlaban.

